
རེས་གཟའ་ཟླ་བ།

པར་ངོས་འདིའི་འགན་འཁུར་རྩོམ་སྒྲིག་པ། བུ་ཆུང་།

སྔོན་གྱི་འགོ་ཁྲིད་ཀྱིས་འཆར་འགོད་བྱས་པའི་རྣམ་གྲངས་
ཀྱི་མཇུག་འཕྲོའི་ལས་དོན་དང་། སྔོན་གྱི་འགོ་ཁྲིད་ཀྱིས་གཏན་
འབེབས་བྱས་པའི་སྲིད་ཇུས་རྩིས་མེད་དུ་གཏོང་བ། སྔོན་གྱི་
འགོ་ཁྲིད་ཀྱིས་ཁས་བླངས་པའི་བྱ་བ་རྣམས་རྩིས་མེད་དུ་གཏོང་
བ་སོགས་ནི་ལོ་མང་རིང་ས་གནས་ཁ་ཤས་ཀྱི་ཚོང་གཉེར་ཁོར་
ཡུག་ལ་ཤུགས་རྐྱེན་ཐེབས་པའི་གཅོང་ནད་ལྟ་བུ་ཞིག་རེད།

ཉེ་བའི་ལོ་ཤས་རིང་། ཀྲུང་དབྱང་ནས་ས་གནས་བར་
རིམ་ཁག་སྲིད་གཞུང་གིས་འབྲེལ་ཡོད་བྱེད་ཐབས་གཅིག་རྗེས་
གཉིས་མཐུད་ངང་བཏོན་ནས་དཔོན་པོ་གསར་པས་རྩིས་ཐོ་རྙིང་
པར་ཁ་ཡ་མི་བྱེད་པའི་བྱེད་སྤྱོད་མུ་མཐུད་བཅོས་སྒྲིག་བྱས་
ཡོད། དེར་བརྟེན་དེའི་ཆེད་དུ་སྲིད་གཞུང་གི་ཁ་དན་ཚིག་ལ་
མ་གནས་པའི་འགན་འཁྲི་བདའ་འདེད་ལམ་ལུགས་དང་སྲིད་
དོན་གྱི་ཡིད་རྟོན་ལྟ་ཞིབ་ཚད་ལེན་གྱི་ཉེན་ཟོན་ཉེན་བརྡའི་མ་
ལག་བཙུགས་པ་དང་འཐུས་ཚང་དུ་བཏང་ཡོད།

འོན་ཀྱང་ས་གནས་ཁ་ཤས་སུ་དཔོན་པོ་གསར་པས་རྩིས་
ཐོ་རྙིང་པར་ཁ་ཡ་མི་བྱེད་པའི་སྣང་ཚུལ་སྔར་བཞིན་ཡང་ཡང་
ཐོན་བཞིན་ཡོད་པས། ཁེ་ལས་ཀྱིས་བློ་ཁོག་ཆེན་པོས་མ་དངུལ་
འཇོག་མི་ཕོད་པ་དང་མགྱོགས་མྱུར་འཕེལ་རྒྱས་གཏོང་མི་ཐུབ་
པར་ཚོད་འཛིན་གྱི་རྒྱུ་རྐྱེན་གལ་ཆེན་དུ་གྱུར་ཡོད། དེས་ཁེ་
ལས་ཀྱི་ཐོན་སྐྱེད་གཉེར་སྐྱོང་དང་ས་གནས་ཀྱི་དཔལ་འབྱོར་
འཕེལ་རྒྱས་ལ་གནོད་འཚེ་བཟོ་བར་མ་ཟད། ད་དུང་སྲིད་
གཞུང་ལ་ཀུན་གྱིས་ཡིད་ཆེས་བྱེད་པ་དང་འབྲེལ་བའང་ཡོད།

དཔོན་གསར་གྱིས་རྩིས་ཐོ་རྙིང་པ་ཐག་གཅོད་བྱ་རྒྱུ་ནི་
ཚོང་གཉེར་ཁོར་ཡུག་བཟང་པོ་ཞིག་གཏོད་པར་དགོས་ངེས་ཀྱི་
དོན་སྙིང་ཞིག་དང་དངོས་ཡོད་ཀྱི་དགོས་མཁོ་ཞིག་རེད།

སྲིད་ཇུས་ཀྱི་བརྟན་ལྷིང་རང་བཞིན་དང་རྒྱུན་མཐུད་རང་
བཞིན་རྒྱུན་འཁྱོངས་བྱས་ནས་སྲིད་ཇུས་ཀྱི་ཁོར་ཡུག་བརྟན་པོ་
ཞིག་གཏོད་རྒྱུ་དེ་ནི་ཁེ་ལས་ཀྱིས་བློ་བདེའི་ངང་ཐོན་སྐྱེད་གཉེར་
སྐྱོང་དང་ཁྲོམ་ར་གསར་འབྱེད་བྱ་རྒྱུར་མེད་དུ་མི་རུང་བའི་ཆ་
རྐྱེན་ཞིག་ཡིན་ལ། སྔོན་དཔག་དང་བློ་བདེའི་ངང་མ་རྩ་འཕར་
སྣོན་དང་རྒྱ་བསྐྱེད་གཏོང་བའི་སྒུལ་ཤུགས་ཀྱི་འབྱུང་ཁུངས་ཤིག་
ཀྱང་རེད། དཔོན་གསར་གྱིས་རྩིས་ཐོ་རྙིང་པ་ཐག་གཅོད་བྱ་
རྒྱུའི་བླང་བྱ་བཏོན་པ་ནི་ཁེ་ལས་ཀྱི་སྐབས་བརྗེའི་སེམས་ཁྲལ་
དང་འགོ་ཁྲིད་ལས་བྱེད་པ་ལེགས་སྒྲིག་གི་སེམས་ཁྲལ་སེལ་ཐུབ་
ནས་སྲིད་གཞུང་གི་ཁས་ལེན་འགྱུར་མི་སྲིད་པ་དང་། སྲིད་
ཇུས་འགྱུར་མི་སྲིད་པ། སྐབས་གཅིག་གི་རྗེས་སུ་གཅིག་གིས་མུ་
མཐུད་ནས་སྒྲུབ་པ་དང་། འཆར་འགོད་གཅིག་མཐའ་འཁྱོལ་

བར་དོན་འཁྱོལ་བྱས་ཏེ་བློ་བག་ཡངས་པོས་འཕེལ་རྒྱས་དང་
སྟོབས་ཆེར་གཏོང་ཐུབ།

དཔོན་གསར་གྱིས་རྩིས་ཐོ་རྙིང་པ་ཐག་གཅོད་བྱེད་པ་ནི་
འགོ་ཁྲིད་ལས་བྱེད་པའི་ལས་དོན་སྒྲུབ་ཚུལ་དང་འགན་འཁྲི་
འཁུར་བར་ཉམས་ཚོད་ལེན་པ་ཞིག་རེད།

གསར་དུ་བསྐོས་པའི་འགོ་ཁྲིད་ལས་བྱེད་པས་རྩིས་ཐོ་
རྙིང་པ་དང་ལྷག་པར་དུ་རྙོག་དྲ་ཆེ་བའི་བྱ་བ་དང་འཕྲད་སྐབས་
འཕྲལ་སེལ་སླ་བཅོས་དང་རྣམ་པ་ཙམ་དུ་མ་ལུས་པར་སྤྱོད་ཚུལ་
ནན་ཏན་ངང་མགོ་མཇུག་ཡོད་པར་བྱེད་དགོས། གནད་དོན་
ལ་ཐུག་དུས་གཡོལ་ཐབས་དང་ཁ་ཡ་མི་བྱེད་པ་བྱེད་མི་རུང་བར་
ཧུར་ཐག་གིས་ཁ་གཏད་འཇལ་བ་དང་ཐག་གཅོད་འོས་འཚམ་
བྱེད་དགོས། ལག་རྩལ་གསར་གཏོད་ཀྱི་འཕོ་འགྱུར་རྒྱུན་མི་
ཆད་པར་མགྱོགས་སུ་འགྲོ་བའི་དུས་འདིར་རིམ་ཁག་འགོ་ཁྲིད་
ལས་བྱེད་པས་ཆབ་སྲིད་ཀྱི་ཁུར་པོར་བརྟེན་ནས་བཅོས་སྐྱོང་བྱེད་
ནུས་དེ་བས་ཆེ་རུ་གཏོང་དགོས་ཤིང་། སྲིད་ཇུས་ཀྱི་འགྱུར་
ལྡོག་འགྲོ་མགྱོགས་པའི་གནས་ཚུལ་མི་ཐོན་པར་བྱེད་དགོས་ལ་
འགྱུར་ལྡོག་གི་དོན་དངོས་གནས་ཚུལ་ལ་གཞིགས་ནས་ལེགས་
སྒྲིག་བྱེད་དགོས།

དཔོན་གསར་གྱིས་རྩིས་ཐོ་རྙིང་པ་ཐག་གཅོད་བྱེད་པ་ནི་
ཁྲིམས་སྐྱོང་སྲིད་གཞུང་དང་ཡིད་རྟོན་སྲིད་གཞུང་འཛུགས་སྐྱོང་
བྱེད་པའི་ནང་དོན་གལ་ཆེན་ཞིག་ཡིན།

སྲིད་ཇུས་བརྟན་ན་དགའ། རྒྱལ་སྐྱོང་རྒྱུན་པར་
བརྟེན། གན་རྒྱར་བརྩི་འཇོག་བྱ་རྒྱུ་ནི་ཁྲིམས་སྐྱོང་གི་རྨང་གཞི་
ཡིན་པས་སྒྲིག་སྲོལ་གྱི་འདུ་ཤེས་ཟབ་ཏུ་གཏོང་བ་དང་གན་
འཇོག་གི་སྙིང་སྟོབས་དར་སྤེལ་གཏོང་དགོས། དེ་ནི་ཀྲུང་ཧྭ་མི་
རིགས་ཀྱི་ཕུལ་བྱུང་སྲོལ་རྒྱུན་རིག་གནས་ཤིག་ཡིན། འགོ་ཁྲིད་
བརྗེས་རྗེས་གན་རྒྱ་ཤོག་སྙིགས་སུ་བརྩི་རྒྱུ་མེད་པས། རིམ་ཁག་
སྲིད་གཞུང་གིས་ཡིད་རྟོན་འཛུགས་སྐྱོང་ཁྲོད་དཔེ་བཟང་གི་ནུས་
པ་འདོན་སྤེལ་བྱས་ཏེ་ཞོགས་པའི་བཀའ་རྒྱ་དགོང་མོར་སྒྱུར་བ་
གཏོང་བ་དང་། ཁྲོམ་རའི་དྲང་གཞག་ཉོ་ཚོང་ལ་གནོད་འཚེ་
བཟོ་བ། ཁེ་ལས་ཀྱི་ཁེ་ཕན་ལ་གནོད་འཚེ་བཟོ་བ་སོགས་སྲིད་
དོན་གྱི་ཁ་དན་ཚིག་ལ་མ་གནས་པའི་བྱེད་སྤྱོད་ནུས་ཤུགས་ཡོད་
རྒུས་ཐག་གཅོད་བྱེད་པ་དང་། ཚོང་གཉེར་ཁོར་ཡུག་ལེགས་སུ་
འགྲོ་རྒྱུར་སྐུལ་འདེད་བཏང་སྟེ་ཁེ་ལས་ཀྱི་མ་འཇོག་ཡིད་ཆེས་
རྒྱུན་ཆད་མེད་པར་ཆེ་རུ་གཏོང་དགོས།

（ཤིན་ཧྭ་གསར་འགྱུར་ཁང་ཀོང་ཀྲོའུ་ནས་ཟླ་4ཚེས་6ཉིན་
འབྱོར་བའི་གློག་འཕྲིན） （བུ་ཆུང་གིས་སྒྱུར་ཞུས་བྱས）

ཁེ་ལས་བརྟན་པོ་ཡོང་བར་བྱེད་པར་དཔོན་གསར་གྱིས་
རྩིས་ཐོ་རྙིང་པ་ཐག་གཅོད་ལེགས་པོ་བྱེད་དགོས།

ཤིན་ཧྭ་གསར་འགྱུར་ཁང་ཐའེ་དབན་ཧྭ་
ལེན་ནས་ཟླ་4ཚེས་6ཉིན་གློག་འཕྲིན་འབྱོར་
གསལ། ཚེས་6ཉིན་ནི་ཐའེ་དབན་ཧྭ་ལེན་དུ་ས་ཡོམ་
བརྒྱབ་རྗེས་ཀྱི་ཉིན་བཞི་པ་དེ་ཡིན་ཞིང་། ཆུ་ཚོད་14
དང་སྐར་མ་50ཡོལ་ཙམ་ལ་ཀའོ་ཞུང་གྲོང་ཁྱེར་དམིགས་
བསལ་འཚོལ་སྐྱོབ་རུ་ཁག་གི་རུ་དཔོན་སུའུ་ཡུས་མིང་གིས་
སྨྱན་སྦྱོར་ཐོག་ཧྲ་ཁ་ཏང་གི་རྐང་ཐང་ལམ་དུ་ལོ་21ལ་
སླེབས་པའི་རུས་མིང་ཧུའུ་ཡི་བུད་མེད་ཞིག་འཚོལ་ཐུབ་
ཀྱང་དབུགས་ཆད་ཟིན་པ་ར་སྤྲོད་བྱས་ཡོད། ཐའེ་ཝན་
ཧྭ་ལེན་ས་ཡོམ་ནང་རྐྱེན་ལམ་དུ་ཤོར་བའི་མི་གྲངས་13
བར་མང་དུ་ཕྱིན་ཡོད།

སུའུ་ཡུས་མིང་གིས་ངོ་སྤྲོད་བྱས་པར་གཞིགས་
ན། སྔ་དྲོའི་ཆུ་ཚོད་10པ་ཡོལ་ཙམ་ལ་ཧྭ་ལེན་དང་ཀའོ་
ཞུང་ས་ཆ་གཉིས་ཀྱི་འཚོལ་སྐྱོབ་རུ་ཁག་གིས་མི་10དང་ཁྱི་
3མངགས་ནས་ཧྲ་ཁ་ཏང་གི་རྐང་ཐང་ལམ་དུ་དཀའ་
གནས་སུ་གྱར་བའི་མི་སྣ་འཚོལ་སྐྱོབ་བྱས་ཡོད། ཆུ་ཚོད་
11དང་སྐར་མ་35ཡི་ཐོག་འཚོལ་སྐྱོབ་ཁྱིས་ས་རྡོའི་འོག་
རྐྱེན་ལམ་དུ་ཤོར་བའི་མི་མནན་ཡོད་པ་ཤེས་རྟོགས་བྱུང་
ཡོད། འཚོལ་སྐྱོབ་མི་སྣས་ཐོབ་ཐང་ལག་ཁྱེར་གྱི་ཐོག་
ནས་རུས་མིང་ཧུའུ་ཡི་བུད་མེད་ཁོང་གཅིག་པུ་ཡུལ་སྐོར་དུ་
ཡོང་བ་ཤེས་རྟོགས་བྱུང་བ་དང་། ཚེས་5ཉིན་ཤེས་
རྟོགས་བྱུང་བའི་རྐྱེན་ལམ་དུ་ཤོར་བའི་མི་གཉིས་དབར་
བར་ཐག་སྨི་20ཙམ་ལས་མེད། མིག་སྔར་ཕུང་པོ་ཧྭ་
ལེན་གྲོང་ཁྱེར་གྱི་པུར་ཁང་དུ་དབོར་ཡོད་པ་རེད།

ཉིན་དེའི་ཆུ་ཚོད་15ཡི་བར་ཧྲ་ཁ་ཏང་གི་རྐང་ཐང་
ལམ་དུ་མི་3ལ་འབྲེལ་བ་ཐུབ་མེད། ཤེས་རྟོགས་བྱུང་
བར་གཞིགས་ན། གནས་འདིར་ཡུལ་སྐོར་བྱེད་མཁན་
ནང་མི་ལྔ་ཡི་ཁྲོད་ནས་ཨ་མ་དང་། གཅུང་མོ། གཅུང་
པོ་བཅས་སྐྱོབ་ཐུབ་ཡོད། སུའུ་ཡུས་མིང་གིས་འཚོལ་
སྐྱོབ་རུ་ཁག་གིས་ནུས་ཤུགས་གང་ཡོད་བཏོན་ནས་གར་
སོང་ཆ་མེད་དུ་གྱུར་བའི་མི་སྣ་སྲོག་སྐྱོབ་བྱ་རྒྱུ་ཡིན་ཞེས་
བཤད།

ཚེས་6ཉིན། ཧྭ་ལེན་དུ་མུ་མཐུད་ཆར་པ་འབབ་
བཞིན་ཡོད། ཐའེ་དབན་གྱི་གནམ་གཤིས་ཚན་པས་
བསྡོམས་རྩིས་བྱས་པར་གཞིགས་ན། ཚེས་6ཉིན་གྱི་ཆུ་
ཚོད་13དང་སྐར་མ་57བར་ཡོམ་འཕྲོ་ཐེངས་615བརྒྱབ་
པ་དང་ཡོམ་ཚད་ཉུང་དུ་ཕྱིན་ཡོད་པ་རེད། གསར་
འགོད་པས་ཡུལ་དངོས་སུ་མཐོང་གསལ། ཐད་འཕུར་
གནམ་གྲུ་བསྟུད་མར་བབས་ཏེ་ཅིན་དབྱིན་གསོལ་མགྲོན་
ཁང་དང་ཐེན་ཞང་བྱེད་སྒོའི་ལྟེ་གནས་རྒྱུད་དུ་ལུས་པའི་
དམངས་ཚོགས་སྐྱེལ་འདྲེན་བྱས་ཡོད་པ་རེད། འཇིགས་
སྐྲག་ལས་ཐར་བའི་ཡུལ་སྐོར་བས་བཅར་འདྲི་དང་ལེན་
བྱེད་སྐབས་ཚང་མས་དཀའ་ངལ་ལས་སྒྲོལ་ཐུབ་པ་ནི་
བསོད་བདེ་ཧ་ཅང་ཆེན་པོ་ཡིན་པས། འཚོལ་སྐྱོབ་མི་

སྣར་ཐུགས་རྗེ་ཆེ་ཞུ་རྒྱུ་ཡིན་ཞེས་བཤད།
ཉིན་དེའི་སྔ་དྲོར། ཐའེ་དབན་འགྲིམ་འགྲུལ་

ཚན་པས་ཞིབ་བཤེར་གཏན་འཁེལ་བྱས་རྗེས་ཐའེ་དབན་
གྱི་ལམ་ཐིག་8པའི་ཐེན་ཞང་ནུབ་ལམ་གྱི་ལམ་སླར་ཡང་
ཤར་གཏོང་བྱས་པ་དང་དུས་མཚམས་གསུམ་ལ་དབྱེ་ནས་
རླངས་འཁོར་ཆུང་གྲས་བསྐྱོད་ཆོག་པ་བཟོས་ཡོད། ཆུ་
ཚོད་15བར་རླངས་འཁོར་40ཙམ་དང་མི་གྲངས་260
ཙམ་ནུབ་ཕྱོགས་སུ་ཕྱིར་འཐེན་བྱས་ཡོད། ཐའེ་དབན་
དབང་འཛིན་ལས་ཁུངས་ཀྱི་གནོད་འཚེ་འགྱུར་ལྡོག་ལྟེ་
གནས་ཀྱིས་དཀའ་གནས་སུ་གྱར་བའི་མི་སྣའི་གསལ་
བཤད་དེ་ཉར་འཇོག་མི་སྣར་ལེགས་སྒྲིག་བྱས་པ་དེའི་ཐོག་
ནས་དཀའ་གནས་སུ་གྱར་བའི་མི་སྣ་གཅིག་སྡུད་ཀྱི་ས་
ཁོངས་དེ་ཁེར་རྐྱང་དུ་གནས་པ་ཞིག་མིན་པ་མཚོན་ཡོད།

ཤིའུ་ལིན་ཤང་ཕུའུ་ཧྲི་གྲོང་ཚོར་གནས་པའི་ཤིས་
པའོ་སློབ་ཆུང་ནི་སྔར་བཞིན་འགྲིམ་འགྲུལ་ཆད་པའི་
གནས་སུ་གྱར་ཡོད། སློབ་གྲྭ་དེར་དགེ་རྒན་15དང་སློབ་
མ་45ཡོད་ཅིང་། དགེ་སློབ་ཚང་མ་བདེ་མ་ཐང་མ་ཡིན་
པ་རེད། ཧྭ་ལེན་རྫོང་གིས་གནམ་གཤིས་ཀྱི་གནས་ཚུལ་
ལ་གཞིགས་ཏེ་ཐད་འཕུར་གནམ་གྲུའི་ཐོག་ནས་དངོས་
རྫས་དབྱུག་རྒྱུ་བཀོད་སྒྲིག་བྱས་ནས་ཁོང་ཚོའི་དངོས་ཟོག་
གི་དགོས་མཁོ་སྐོང་ཐུབ་པ་བྱར་རྒྱུ་ཡིན་པ་རེད།

ཚེས་3ཉིན། ས་ཡོམ་དྲག་པོ་བརྒྱབ་རྗེས།
ཐའེ་དབན་དུ་ཆུ་ཆད་པའི་དུད་ཚང་ཁྲི་12.2ལས་བརྒལ་
ཡོད། ཛ་དྲག་ངང་མྱུར་བཟོ་དང་ས་ཁོངས་སྒྲོལ་ནས་
རོགས་སྐྱོར་བྱས་པ་བརྒྱུད། ཧྭ་ལེན་ཧྥུའུ་ཧྲི་གཙང་པོའི་
ཆུ་ལེན་ཁང་གི་ཆུ་ལེན་སར་རི་ཉིལ་བ་དང་དེ་བཞིན་དེ་
སྔའི་ཆུ་སྦུག་ས་རྡོའི་འོག་ཏུ་ཚུད་པ་དང་། ཧྭ་ལེན་རྫོང་
ཤིའུ་ལིང་ཤང་གི་ཧྥུའུ་ཧྲི་དང་། ཧོ་ཕིང་། ཁྲུང་ཏེ་
སོགས་གྲོང་ཚོར་གཞུང་ལམ་ཆད་ནས་མྱུར་བཟོ་བྱེད་
དཀའ་བར་གྱུར་པ་ཕུད་དེ་བྱིངས་ཀྱི་ས་ཁུལ་ཚང་མར་ཆུ་
ཤར་གཏོང་ཐུབ་ཡོད། ཐའེ་ཝན་རང་འབབ་ཆུ་ཀ་ལ་
ཀུང་སིས་ངོ་སྤྲོད་བྱས་པར་གཞིགས་ན། ཚེས་6ཉིན་གྱི་
ཉིན་དགུང་བར་ཐའེ་ཝན་ཡོངས་ཀྱི་དུད་ཚང་160ལ་ཆུ་
མེད་པ་རེད།

ཚེས་6ཉིན་གྱི་ཆུ་ཚོད་18ཙམ་བར། ཚེས་3ཉིན་
ཐའེ་དབན་ཧྭ་ལེན་རྫོང་གི་མཚོ་ཁོངས་སུ་ས་ཡོམ་རིམ་པ་7.3
བརྒྱབ་པས་མི་13རྐྱེན་ལམ་དུ་ཤོར་བ་དང་། མི་1147ལ་
རྨས་སྐྱོན་ཕོག་པ། མི་6དང་འབྲེལ་བ་ཆད་ཡོད། གསར་
འགོད་པས་ཧྭ་ལེན་གྲོང་ཁུལ་དུ་ཞི་བདེ་རྒྱ་མཚོ་ཆེན་མོའི་
ངོགས་ཀྱི་ཧྭ་ལེན་གྲོང་ཁྱེར་གྱི་པུར་ཁང་གིས་ས་ཡོམ་ཁྲོད་རྐྱེན་
ལམ་དུ་ཤོར་བའི་མི་སྣའི་མཉམ་འབྲེལ་གདུང་ཁང་བསྐྲུན་པ་
མཐོང་བྱུང་། གྲོང་མི་མང་པོ་ཞིག་གིས་ཚེས་6ཉིན་གྱི་
ཞོགས་པ་སྔ་པོ་ནས་མྱ་ངན་ཞུས་པར་བསྐྱོད་ཡོད།

（བྱང་ཆུབ་ཆོས་སྒྲོན་གྱིས་སྒྱུར་ཞུས་བྱས）

ཐའེ་དབན་ཧྭ་ལེན་གྱི་ས་ཡོམ་ནང་རྐྱེན་ལམ་དུ་
ཤོར་བའི་མི་13བར་མང་དུ་ཕྱིན་པ།

ཆར་པའི་ཁྲོད་དུ་མུ་མཐུད་འཚོལ་སྐྱོབ་བྱེད་བཞིན་པ།

འབྲི་ཆུའི་ཟུར་གསུམ་གླིང་གི་སྨན་བཅོས་འགན་
བཅོལ་གཞི་གཅིག་ཅན་དུ་འགྱུར་བར་སྐུལ་འདེད་
གཏོང་རྒྱུ་ནི་གྲོང་མིའི་རེ་སྒུག་བྱེད་ས་དེ་སྒྱུར་བཅོས་ཀྱི་
འགག་གནད་སྒྲོལ་སར་བྱེད་པའི་བྱ་ཐབས་གལ་ཆེན་
ཞིག་རེད། 2018ལོར་ཧྲང་ཧའེ་ཡིས་ཅང་སུའུ་
དང་། ཀྲེ་ཅང་། ཨན་ཧུའེ་བཅས་ཞིང་ཆེན་གསུམ་
གྱི་སྨན་བཅོས་འགན་བཅོལ་ཅུས་དང་མཉམ་དུ་ཡུལ་
གཞན་དུ་སྨན་བཅོས་བྱེད་པའི་སྒོ་བསྟེན་སྨན་རིན་ཐད་
ཀར་རྩིས་ཞུ་བྱེད་པའི་ཚོད་ལྟ་བྱས་པ་དང་། མིག་སྔར་
དམངས་ཕན་ཞབས་ཞུ་དེ་འབྲི་ཆུའི་ཟུར་གསུམ་ཁུལ་གྱི་
གྲོང་ཁྱེར་41གི་སྨན་བཅོས་སྒྲིག་གཞི་ཁྲི་2.45དང་
འབྲེལ་བ་ཡོད་པ་དང་། རིམ་རྩིས་བྱས་ན་མི་ཐེངས་ཁྲི་
3300ལས་བརྒལ་བ་རྩིས་ཞུ་བྱས་ནས་མང་ཚོགས་ཀྱིས་
སྔ་འདོན་བྱེད་ཚད་སྒོར་དུང་ཕྱུར་56ཙམ་ཉུང་དུ་
བཏང་ཡོད།

ཉེ་བའི་ལོ་ཤས་རིང་། སྨན་བཅོས་འགན་
བཅོལ་གཞི་གཅིག་ཅན་གྱིས་འབྲི་ཆུའི་ཟུར་གསུམ་གླིང་
གི་ཞབས་ཞུའི་ཁྱབ་ཁོངས་རྒྱ་ཆེར་བཏང་བར་མ་
ཟད། ད་དུང་དཔེ་སྟོན་ཁུལ་གྱི་ཞབས་ཞུའི་ཕན་ནུས་
རིམ་སྤོར་བྱས་ཏེ་གྲོང་མི་རྣམས་ལ་གཞི་གཅིག་ཅན་གྱི་
ཕན་ཡོན་མིག་མཐོང་ལག་ཟིན་བྱུང་ཡོད།

ན་ནིང་ཅང་སུའུ་ཞིང་ཆེན་སུའུ་ཀྲོའུ་གྲོང་ཁྱེར་
ཝུའུ་ཅང་ཆུས་ནས་ལས་འཁྱུར་ངལ་གསོ་བརྒྱབ་པའི་ཨ་
ཅག་ལུའུ་ལགས། ད་ཆ་བུ་ཕྲུག་དང་མཉམ་དུ་ཧྲང་
ཧའེ་གྲོང་ཁྱེར་ཆིང་ཕུའུ་ཁུལ་དུ་བསྡད་ཡོད། ཁོ་མོར་
ཁྲག་ཤེད་མཐོ་བའི་ནད་ཡོད་པས་ཧྲང་ཧའེ་ལ་མ་ཡོང་
གོང་རང་གྲོན་བཏང་ནས་སྨན་བཅོས་བྱ་རྒྱུར་སེམས་
ཁྲལ་བྱེད་ཀྱི་ཡོད་པ་རེད། འོན་ཀྱང་ཁོང་གིས་ཡུལ་
དངོས་སུ་ཁྲག་ཤེད་གཅོག་པའི་སྨན་ལེན་སྐབས།
ཝུའུ་ཅང་ནས་སྨན་ལེན་པ་དང་ཁྱད་པར་གང་ཡང་མེད་
པས་ཁོང་བློ་བདེ་བག་ཕེབས་ངང་འཚོ་བ་སྐྱེལ་རྒྱུ་བྱུང་
བར་མ་ཟད། ཁོང་དང་འདྲ་བར་ཞིང་ཆེན་སྒྲོལ་ནས་
སྡོད་པའི་རོགས་ཟླ་རྒན་གྲས་ཚོར་མཉམ་སྤྱོད་ཀྱང་བྱས་
པ་རེད།

ཨ་ཅག་ལུའུ་ལགས་ཀྱིས་ངོ་སྤྲོད་བྱས་པར་
གཞིགས་ན། ཁོང་གིས་ཝུའུ་ཅང་སྨན་བཅོས་འགན་
བཅོལ་གྱི་བྱང་བུ་འཁྱེར་ནས་ཧྲང་ཧའེ་གྲོང་ཁྱེར་ཆིང་
ཕུའུ་ཁུལ་དུ་ཀྲུའུ་ཅ་ཅའོ་མི་དམངས་སྨན་ཁང་དུ་སྨན་
བཅོས་བྱེད་སྐབས་ཐོ་འགོད་འགྲོ་ལུགས་གཉེར་མི་
དགོས་པར་ཨང་ཀི་བཀག་ས་ནས་འགོ་བཙུགས་ཏེ་
འཁོན་ཐོགས་མེད་པརསྨན་བཅོས་ཐུབ་པ་དང་།
སྨན་ཁང་བསྟན་ཚར་རྗེས་སྨན་བཅོས་འགན་བཅོལ་
བྱང་བུ་སྤྱད་དེ་སྨན་གྱི་འགྲོ་གྲོན་ཐད་ཀར་རྩིས་རྒྱག་ཆོག་
གི་ཡོད་པ་རེད། དེ་ཙམ་མ་ཟད། སྨན་ཁང་ཐེངས་
གཅིག་བསྟན་ཚར་རྗེས་ད་དུང་ཁྱིམ་ནས་ཕྱིར་བསྐྱོད་མི་

དགོས་པར་དྲ་ཐོག་ཏུ་སྨན་བཅོས་བསྐྱར་མ་བྱེད་ཆོག་
པར་མ་ཟད། སྨན་བཅོས་འགན་བཅོལ་ལ་བརྟེན་
ནས་ཐད་ཀར་རྩིས་ཞུ་ཡང་བྱེད་ཆོག་པས། སེམས་
ཁྲལ་གཏན་ནས་བྱེད་དགོས་ཀྱི་མེད་པ་རེད།

ཨ་ཅག་ལུའུ་ལགས་སྡོད་སའི་སུའུ་ཀྲོའུ་ཝུའུ་ཅང་
དང་། ཧྲང་ཧའེ་ཆིང་ཕུའུ། དེ་བཞིན་ཉེ་འགྲམ་གྱི་
ཀྲེ་ཅང་ཞིང་ཆེན་ཅ་ཤིང་གྲོང་ཁྱེར་ཅ་ཧྲན་རྫོང་བཅས་
ཀྱིས་འབྲི་ཆུའི་ཟུར་གསུམ་གླིང་གི་འབྱུང་ཁམས་ལྷད་
མེད་གཞི་གཅིག་ཅན་གྱི་འཕེལ་རྒྱས་དཔེ་སྟོན་ཁུལ་
བཙུགས་ཡོད།

གསར་འགོད་པས་ཆིང་ཕུའུ་ཆུས་སྨན་བཅོས་
འགན་བཅོལ་ཅུས་ནས་ཤེས་རྟོགས་བྱས་པར་གཞིགས་
ན། 2020ལོའི་ཟླ་8པ་ནས་བཟུང་དཔེ་སྟོན་ཁུལ་
ནང་གི་སྨན་བཅོས་འགན་བཅོལ་སྡེ་ཚན་གྱིས་དོན་དག་
ལྔ་ལ་སྐུལ་འདེད་བཏང་བ་སྟེ། ས་ཁོངས་ནང་གི་སྨན་
བཅོས་ཐོ་འགོད་མི་དགོས་པ་དང་། གཉེར་སྒྲུབ་
ཞབས་ཞུའི་གཅིག་འཐུས་རྣམ་པའི་སྨན་བཅོས་
དང་། གཅོང་ནད་དམིགས་བསལ་ནད་ཀྱི་རྩིས་ཞུ་
བྱེད་པ། དྲ་ཐོག་སྨན་བཅོས་འགན་བཅོལ་གྱི་དྲ་ཐོག་
གཏོང་སྤྲོད་བྱེད་པ། ས་ཆ་གཞན་གྱི་ཞིབ་དཔྱད་
མཐུན་སྦྱོར་ཅན་ཡིན་པ་བཅས་ཀྱི་ཐོག་ནས་གྲོང་ཁྱེར་
གཅིག་མཚུངས་ཅན་མངོན་གྱུར་བྱུང་སྟབས། གྲོང་
མིར་བདེ་ཐང་ཐད་ཀྱི་ཐོབ་སྣང་བྱུང་ཡོད་པ་རེད།

2023ལོའི་ཟླ་9པ་ནས་བཟུང་། དཔེ་སྟོན་
ཁུལ་ནང་གི་སྨན་བཅོས་འགན་བཅོལ་གྱི་དམིགས་
འཛུགས་སིལ་ཚོང་སྨན་ཁང་872ཚང་མར་ས་ཆ་གཞན་
དུ་སྨན་ཉོ་བར་ཐོ་འགོད་སྙན་སེང་ཞུ་མི་དགོས་པར་ཐད་
ཀར་རྩིས་ཞུ་ཐུབ་པ་དེའི་ཐོག་ནས་ས་ཁུལ་གསུམ་གྱི་གྲོང་
མིས་ས་གནས་གཞན་གྱི་སྨན་བཅོས་འགན་བཅོལ་གྱི་
དམིགས་འཛུགས་ཀྱི་སྨན་ཚོང་ཁང་ནས་སྨན་ཉོ་སྐབས་
སྤྱི་ཚོགས་འགན་སྲུང་བྱང་བུ་དང་ཡང་ན་སྨན་བཅོས་
འགན་བཅོལ་གྱི་གློག་རྡུལ་དཔང་འཛིན་སྤྱད་དེ་ཐད་
ཀར་རྩིས་ཞུ་བྱེད་ཆོག་པ་མཚོན་ཡོད་པ་རེད། འདི་
ལོའི་ཟླ་གསུམ་པའི་ཟླ་མཇུག་བར་རིམ་རྩིས་བྱས་ན་མི་
ཐེངས་7186ལ་རྩིས་ཞུ་བྱས་པར་སྒོར་ཁྲི་135.56
ཟིན་ཡོད་པ་རེད།

ལས་རིགས་ནང་ཁུལ་དུ་ངོས་འཛིན་བྱུང་
དོན། འབྲི་ཆུའི་ཟུར་གསུམ་གླིང་གི་སྨན་བཅོས་
འགན་བཅོལ་གཞི་གཅིག་ཅན་རྒྱུན་མཐུད་ངང་འཕེལ་
རྒྱས་ཕྱིན་ནས་འབྲི་ཆུའི་ཟུར་གསུམ་གླིང་གི་མང་ཚོགས་
ས་ཁོངས་སྒྲོལ་ནས་ལས་ཀ་དང་འཚོ་བའི་དགོས་མཁོ་
ནུས་ལྡན་ངང་བསྐངས་ཏེ། འབྲི་ཆུའི་ཟུར་གསུམ་
གླིང་གི་ས་ཁོངས་ནང་གི་སྤུས་ལེགས་སྨན་བཅོས་ཐོན་
ཁུངས་མཉམ་སྤྱོད་ལ་སྐུལ་འདེད་བཏང་ཐོག་ས་ཁོངས་
ནང་གི་ངལ་རྩོལ་ནུས་ཤུགས་ཀྱི་རྒྱུ་རྐྱེན་གཙོ་བོ་རང་མོས་

ངང་འཁོར་སྐྱོད་བྱ་རྒྱུར་ཆ་རྐྱེན་བཏོད་ནས་ས་ཁོངས་
མཐུན་སྦྱོར་འཕེལ་རྒྱས་ལ་སྔར་བས་རོགས་རམ་ཐུབ་
ཡོད་པ་རེད།

དཔེར་ན། ཆིང་ཕུའུ་ཆུས་ནི་ཟོག་འགྲེམས་སྤྱི་
ཁྱབ་པུའུ་གཅིག་སྡུད་ཁུལ་ཡིན་པ་དང་། ཅ་ཧྲན་དང་
ཝུའུ་ཅང་ནས་ཡོང་བའི་མྱུར་སྐྱེལ་བ་མི་ཉུང་བ་ཞིག་ཡོད་
པ་དེ་དག་ནི་ཆར་རླུང་ཁྲོད་དུ་རྟག་པར་བསྐྱོད་དགོས་
པར་བརྟེན་སྐབས་འགར་ཆམ་པ་ཕོག་སྐབས་གཙོ་བོ་
ཐད་ཀར་སྨན་ཚོང་ཁང་ནས་སྨན་ཉོས་ཏེ་བཟའ་ཡི་
ཡོད། ད་ཆ་ཁུལ་བརྒལ་ནས་སྨན་བཅོས་འགན་
བཅོལ་བྱང་བུ་སྤྱོད་ཆོག་པར་མ་ཟད། སྨན་བཅོས་
འགན་བཅོལ་བྱང་བུ་འཁྱེར་མེད་ཀྱང་སྨན་བཅོས་
འགན་བཅོལ་གྱི་གློག་རྡུལ་དཔང་འཛིན་སྤྱད་དེ་ཐད་
ཀར་སྨན་ཁང་ནས་སྨན་ཉོ་ཆོག་གི་ཡོད་པ་རེད།

སྨན་བཅོས་འགན་བཅོལ་གྱིས་གོམ་ཆུང་ཞིག་
སྤོས་པར་བསྟུན་ནས་དམངས་འཚོའི་བདེ་ཐང་ལ་གོམ་
ཆེན་ཞིག་སྤོས་ཐུབ་ཡོད། འབྲི་ཆུའི་ཟུར་གསུམ་གླིང་
གི་སྨན་བཅོས་འགན་བཅོལ་གྱི་བྱང་བུ་གཅིག་ཀུན་ཁྱབ་
ཀྱི་རྒྱབ་ཏུ་སྨན་པ་བསྟེན་པའི་གྲངས་གཞི་མཉམ་སྤྱོད་
དང་ཞིབ་དཔྱད་ཚད་གཞི་མཐུན་སྦྱོར་སོགས་ལྷུ་ཚིགས་
བརྒྱ་ཕྲག་སྟོང་ཕྲག་འབྲེལ་མཐུད་བྱས་ཡོད། དེ་ནི་
ཞིང་ཆེན་གསུམ་དང་གྲོང་ཁྱེར་གཅིག་གི་འབྲེལ་ཡོད་སྡེ་
ཚན་གྱིས་རང་འགུལ་ངང་འཕེལ་རྒྱས་ཀྱི་རྣམ་པ་གསར་
པ་དང་འཚམ་པར་བྱས་ནས་རེ་རེ་བཞིན་འཚོལ་ཞིབ་
དང་རྣམ་གྲངས་རེ་རེ་བཞིན་སྐུལ་འདེད་བཏང་སྟེ་སྒྲིག་
སྲོལ་དང་ལམ་སྲོལ་གྱི་འགོག་རྐྱེན་མེད་པར་བཟོས་པ་
ལས་བྱུང་བ་རེད།

གསར་འགོད་པས་ཧྲང་ཧའེ་གྲོང་ཁྱེར་སྨན་
བཅོས་འགན་སྲུང་ཅུས་ནས་ཤེས་རྟོགས་བྱས་པར་
གཞིགས་ན། ཕྱིས་འབྱུང་ཧྲང་ཧའེ་སྨན་བཅོས་འགན་
བཅོལ་སྡེ་ཚན་གྱིས་སྔར་བས་བཀོད་སྒྲིག་དང་།
གནད་འཁེལ་ཡོང་བ། དམངས་འཚོའི་མཐའ་ཚད་
བརྟན་པོ་ཡོང་བ་བཅས་བྱས་ནས་འབྲི་ཆུའི་ཟུར་གསུམ་
གླིང་གི་སྨན་བཅོས་འགན་བཅོལ་གྱི་གཞི་རྩའི་སྤྱི་པའི་
ཞབས་ཞུ་སྔར་བས་སྟབས་བདེ་དང་མཉམ་སྤྱོད་ཐུབ་
རྒྱུར་རྒྱུན་མཐུད་ངང་སྐུལ་འདེད་གཏོང་རྒྱུ་དང་། ས་
ཆ་གཞན་གྱི་སྨན་ཁང་ནས་སྨན་ཉོས་ཏེ་ཐད་ཀར་རྩིས་ཞུ་
དང་སྨན་བཅོས་འགན་བཅོལ་གྱི་དཀར་ཆག་གསུམ་
གཅིག་གྱུར་སོགས་ཀྱི་ཐད་མུ་མཐུད་ཤུགས་སྣོན་བརྒྱབ་
ནས་འབྲི་ཆུའི་ཟུར་གསུམ་གླིང་གི་སྨན་བཅོས་འགན་
བཅོལ་གཞི་གཅིག་ཅན་གྱི་ཕྱོགས་སུ་བསྐྱོད་རྒྱུར་སྐུལ་
འདེད་གཏོང་རྒྱུ་ཡིན་པ་རེད།

（ཤིན་ཧྭ་གསར་འགྱུར་ཁང་ཧྲང་ཧའེ་ནས་ཟླ་
4ཚེས་6ཉིན་འབྱོར་བའི་གློག་འཕྲིན）

（ནོར་བུ་ཆོས་སྒྲོན་གྱིས་སྒྱུར་ཞུས་བྱས）

བྱང་བུ་གཅིག་གི་ཐོག་ནས་མང་ཚོགས་ཀྱི་ཐོབ་སྣང་མངོན་པ།

ཤིན་ཧྭ་གསར་འགྱུར་ཁང་པེ་ཅིང་ནས་ཟླ་4
ཚེས་6ཉིན་གློག་འཕྲིན་འབྱོར་གསལ། ཚེས་6
ཉིན། དྭངས་གསལ་དུས་ཚིགས་ཀྱི་ངལ་གསོའི་ཉིན་
མོ་མཐའ་མ་དེར་ཚན་པ་ཁག་གིས་འགྲོ་སྐྱོད་ཞབས་ཞུ་
དང་བདེ་འཇགས་དོ་དམ་ལ་ཤུགས་སྣོན་བརྒྱབ་ནས་
འགྲུལ་པ་ཕྱིར་ལོག་བྱེད་མཁན་མང་བའི་དུས་ཀྱི་ལས་
དོན་ཧུར་ཐག་བསྒྲུབས་ཡོད།

ཀྲུང་གོ་རྒྱལ་ཁབ་ལྕགས་ལམ་ཚོགས་པ་ཚད་ཡོད་
ཀུང་སིའི་གྲངས་གཞི་ལས་མངོན་པར། ཟླ་4ཚེས་6
ཉིན། རྒྱལ་ཡོངས་ལྕགས་ལམ་གྱིས་སྔོན་དཔག་བྱས་
ན་འགྲུལ་པ་མི་ཐེངས་ཁྲི་1790སྐྱེལ་འདྲེན་བྱས་ནས་
འགྲུལ་སྐྱེལ་མེ་འཁོར་1163མང་དུ་བཏང་ཡོད། ཟླ་
4ཚེས་5ཉིན། རྒྱལ་ཡོངས་ལྕགས་ལམ་གྱིས་འགྲུལ་པ་
མི་ཐེངས་ཁྲི་1330.7སྐྱེལ་འདྲེན་བྱས་པ་དང་སྐྱེལ་
འདྲེན་བདེ་འཇགས་དང་གོ་རིམ་ལྡན་པ་ཞིག་བྱུང་ཡོད་
པ་རེད།

འགྲུལ་པ་ཕྱིར་ལོག་གི་དགོས་མཁོ་སྐོང་ཆེད།
རྒྱལ་ཁབ་ལྕགས་ལམ་ཧྲང་ཧའེ་ཅུས་ཚོགས་པ་ཀུང་སིའི་
ཧྲང་ཧའེ་འགྲུལ་སྐྱེལ་ས་ཚིགས་ཀྱིས་རྒན་རྒོན་དང་བྱིས་
པ་ཡིན་པའི་འགྲུལ་པར་ཞབས་ཞུ་སྒྲུབ་ཤུགས་ཆེ་རུ་
བཏང་ནས་བར་བརྒྱུད་མེ་འཁོར་བརྗེ་རྒྱུར་གཞོགས་
འདེགས་བྱས་ཏེ། འགྲུལ་པ་བྱིས་པར་སྤྲོ་སྣང་འཕེལ་
བར་བྱེད་པའི་ཚོན་ཁྲ་ཅན་གྱི་བྱང་བུ་གྲ་སྒྲིག་བྱས་ནས་
ཡུལ་སྐོར་གྱི་འཚོ་བ་ཕུན་སུམ་ཚོགས་སུ་བཏང་ཡོད་པ་
དང་། རྒྱལ་ཁབ་ལྕགས་ལམ་ཝུའུ་ཧན་ཅུས་ཚོགས་པ་
ཀུང་སིས་ཧན་དབྱི་ལྕགས་ལམ་དང་། ཧན་ཧྲི་མྱུར་
བགྲོད་ལྕགས་ལམ། པེ་ཅིང་ནས་ཀོང་ཏུང་བར་གྱི་
མྱུར་བགྲོད་ལྕགས་ལམ་བཅས་སུ་འགྲུལ་སྐྱེལ་མེ་འཁོར་
མང་དུ་བཏང་བ་དང་། ས་གནས་ཀྱི་གྲོང་དོན་འགྲིམ་
འགྲུལ་ཚན་པ་དང་མེ་འཁོར་འཁོར་སྐྱོད་གནས་ཚུལ་གྱི་
ཆ་འཕྲིན་མཉམ་སྤྱོད་བྱས་ནས་སྤྱི་སྤྱོད་རླངས་འཁོར་
དང་བོགས་གཏོང་རླངས་འཁོར་གྱི་སྐྱེལ་འདྲེན་ལ་
མཐུན་སྦྱོར་བྱས་ཏེ་འགྲུལ་པ་འགྲོ་སྐྱོད་ཀྱི་མཐའ་མའི་
འགག་གནད་ཤར་གཏོང་ཐུབ་པར་བྱས་ཡོད། རྒྱལ་
ཁབ་ལྕགས་ལམ་ཝུའུ་ལུའུ་མུའུ་ཆི་ཅུས་ཚོགས་པ་ཀུང་
སིས་འགྲུལ་སྐྱེལ་མེ་འཁོར་ཐོག་ཐུག་པ་སོགས་ཤིན་ཅང་

གི་ཁྱད་ལྡན་བཟའ་བཅའ་མཁོ་འདོན་བྱས་ནས་འགྲུལ་
པ་མེ་འཁོར་ནང་བསྡད་དེ་མཛེས་ལྗོངས་དང་ཞིམ་ཟས་
ལ་མྱོང་རོལ་གང་ལེགས་ཐུབ་པར་བྱས་ཡོད།

གློག་ཤུགས་དང་དམངས་སྤྱོད་མཁའ་འགྲུལ་
ཐད། ངལ་གསོའི་རིང་གློག་དྲ་བདེ་འཇགས་ངང་
འཁོར་སྐྱོད་ཐུབ་རྒྱུར་འགན་ལེན་བྱ་ཆེད། ལྷོ་ཕྱོགས་
གློག་དྲ་ཀུའེ་དབྱང་གློག་མཁོ་འདོན་ཅུས་ཀྱིས་མེ་རི་
འགོག་པའི་ལས་ཀའི་ཇུས་གཞི་བཟོས་ནས་སྐོར་གཡེང་
རུ་ཁག་11སྒྲིག་འཛུགས་བྱས་ཏེ་ལམ་ཐིག་གཙོ་བོའི་
བདེ་འཇགས་ཀྱི་མི་མངོན་པའི་རྐྱེན་ངན་གྲལ་བཤེར་གྱི་
ལས་དོན་སྤེལ་བ་དང་ཆབས་ཅིག་ཀུའེ་དབྱང་མེ་འཁོར་
འབབ་ཚུགས་དང་། འགྲུལ་སྐྱེལ་ས་ཚིགས། གནམ་
ཐང་སོགས་འགྲིམ་འགྲུལ་ལྟེ་བའི་ཁུལ་ལ་ཆེད་དོན་བདེ་
འཇགས་ཀྱི་ཞིབ་བཤེར་བྱས་ནས་འགྲིམ་འགྲུལ་སྐྱེལ་
འདྲེན་གྱི་གློག་སྤྱོད་བདེ་འཇགས་ལ་འགན་ལེན་བྱས་པ་
དང་། རྒྱལ་ཁབ་གློག་དྲ་ཧྲན་ཏུང་ཆིང་ཡུན་རྫོང་གི་
གློག་མཁོ་འདོན་ཀུང་སིས་སྐྱེལ་འདྲེན་དང་སྲུང་སྐྱོང་མི་

སྣ་སྒྲིག་འཛུགས་བྱས་ཏེ། མྱུར་བགྲོད་གཞུང་ལམ་གྱི་
གློག་གསོག་ཡོ་ཆས་དང་དེ་བཞིན་སྤྱི་སྤྱོད་རླངས་འཁོར་
གྱི་གློག་གསོག་ས་ཚིགས་ཀྱི་སྒྲིག་ཆས་ལ་སྐོར་ཞིབ་དང་
སྲུང་སྐྱོང་བྱེད་ཤུགས་ཆེ་རུ་བཏང་ནས་སྐོར་གཡེང་ཞིབ་
བཤེར་བྱེད་ཚད་མང་དུ་བཏང་ཐོག་འགྲུལ་པའི་འགྲོ་
སྐྱོད་ལ་ནུས་ཤུགས་ཡོད་རྒུས་ཞབས་འདེགས་ཞུས་
ཡོད། དུས་ཐུང་གི་ངལ་གསོའི་རིང་འགྲུལ་པ་མང་
བའི་གནས་ཚུལ་ལ་དམིགས་ནས་ཧོ་ཧྥེ་གནམ་ཐང་གིས་
ལས་རེས་གནམ་གྲུ་དང་བདེ་འཇགས་ཞིབ་བཤེར་
བགྲོད་ལམ་མང་དུ་བཏང་བ་དང་། ཚོགས་པའི་
འགྲུལ་པ་དང་ཕྱི་པོར་སླེབས་མཁན་གྱི་འགྲུལ་པར་ཁྲིད་
སྟོན་དང་ཞབས་འདེགས་ཞུ་རྒྱུར་ཤུགས་སྣོན་བརྒྱབ་པ་
དང་ལྷག་པར་དུ་གནམ་གྲུར་ཐེངས་དང་པོ་སྡོད་མཁན་
གྱི་འགྲུལ་པར་མཛུབ་ཁྲིད་བྱས་ནས་འགྲུལ་པ་བདེ་བླག་
ངང་འགྲོ་སྐྱོད་ཐུབ་རྒྱུར་ནུས་ཤུགས་ཡོད་རྒུས་འགན་
ལེན་བྱས་ཡོད་པ་རེད།

（བྱང་ཆུབ་ཆོས་སྒྲོན་གྱིས་སྒྱུར་ཞུས་བྱས）

ཚན་པ་ཁག་གིས་དྭངས་གསལ་དུས་ཚིགས་ཀྱི་ངལ་གསོའི་རིང་ཕྱིར་ལོག་
འགྲུལ་པ་མང་བའི་དུས་ཀྱི་ལས་དོན་ཧུར་ཐག་བསྒྲུབས་པ།

ཟླ་4ཚེས་6ཉིན་ནི་དྭངས་གསལ་དུས་ཚིགས་ཀྱི་ངལ་གསོའི་ཉིན་མོ་མཐའ་མ་དེ་ཡིན་པས་ཕྱིར་ལོག་འགྲུལ་པ་
མང་བའི་དུས་སུ་སླེབས་ཡོད། པར་འདི་ནི་ཉིན་དེར་འགྲུལ་པ་རྣམས་ཧོ་པེ་ཞིང་ཆེན་ཧྲི་ཅ་ཀྲོང་གི་མེ་འཁོར་འབབ་
ཚུགས་ནས་ཐོན་བཞིན་པའི་གནས་ཚུལ་ཡིན་པ།


